Sulat I Pablo Tun Ta Mga Taga
Colosas

Una Basan

Colosas t6 délak lunsud tun ta probinsya ka Asia. T6 mga dgpampamaké tun
ta Colosas 4nda kita ki Pablo. T6 dad igkita kandin si Epafras na taga Colosas,
su igpamaké sikandin ki Cristo ukit ki Pablo. Ukit kat6 kélit-6lit i Epafras tun ta
Colosas, duwdn mga manubit na igpamaké ki Cristo.

Réggun igpriso si Pablo, igdunggti si Epafras asta igulit ki Pablo tingéd ka
problema tun ta Colosas. Ma din na duwén mga taratinurtt na igdunggu tun ta
Colosas na assa t0 agtinuruan dan. Igbuyas dan gé si Cristo. Igtinurtt dan na
tuu pa mallayat t6 mga panaligan ka tandingan ki Cristo, asta mga panaligan
baling t6 4gpadani katdé mga manubt tun ta Manama. Purisu igduwa-duwa gé to
pandmdam katé mga 4gpampamaké tingdd ki Jesu-Cristo, asta igpapulé dan.

Purisu igsulat si Pablo kandan, asta igpapid din ni sulat ki Epafras tun ta
Colosas. Nit sulat, igkagi si Pablo kandan na kulang t6 igtinurt katé mga
taratinurt. Igpas6ddér din kandan na si Jesu-Cristo g6 t6 tuu bannal Bata ka
Manama, igpallayat ka Manama sikandin, asta &nda palang na tuu pa mallayat
ka tandingan kandin. Sikandin g6 t6 4gpangulu kato langun. Sikandin dad gé to
makapasébbad katé Manama asta katd mga manubii. Sikandin t6 Aglangngagéan
kat6 langun na mamaké kandin.

1Sakan si Pablo na igsalin ka Manama ébd imunna na apostoles i
Jesu-Cristo. Sakan asta si Timoteo na kataladi ta 2t6 4gpangumusta
&kniyu diyan ta lunsud ka Colosas. Sikiyu t6 mga sakup ka Manama asta
4gkasarigan ké na mga kataladi tun ki Cristo.
Mo6la pa ka tabangan k6 katé Amma Manama ta, asta baggayan ké
ikandin ka kasunayan.

Kapasalamat asta kadasal i Pablo

3 Atin ka agdasal ké tingéd dkniyu, inalayun ké dgpasalamat tun ta
Manama na Amma katd Aglangngagén ta na si Jesu-Cristo. 4 Agpasalamat
ké kandin su idindg dé na masarig t6 kapamaké yu ki Jesu-Cristo, asta

dakal kun t6 ginawa yu tun ta langun sakup ka Manama. 5Masarig to
kapamaké yu asta dakal t6 ginawa yu su giman k6 kat6é dgpulusan yu
na igtagana ka Manama para dkniyu tun ta langit. Ni g6 t6 igimanan yu
déngngan tikud tun ta all6 na igdindg ké katé kabannalan, asta to go to
Madigar Gulitan tingéd ki Cristo. 6 Ni Madigar Gulitdn 4gpanayun dén
g6 agkatalap sippang tun ta kaluwagan kani banuwa. Marapung dan
t6 duma mga manubu na igpamaké, asta igpamantu katdé agkémun dan
iring katd inému akniyu t6 4ll6 na igbannal yu t6 kabdnnalan ting6d
katd kédu ka Manama tun ta mga masala-sala. 7T6 g6 t6 kabannalan na
igtinurt i Epafras dkniyu. Sikandin t6 kadumaan dé na 4gginawaan dé
asta to dgkasarigan na 4gsuguanndn i Cristo na igpasadun dé tun dkniyu
na bullas 4&knami. 8 Sikandin t6 igulit &knami tingéd kato dakal ginawa
yu na igbaggé katd Ugis Espiritu dkniyu.

9Purisu t6 ikaséddor ké kani tingéd akniyu, inalayun ké dgdasal tingéd
adkniyu. Inalayun ké dgpédu-édu katé Manama na makaséddoér ké katd
langun ka kakalyag din na lumun yu. Agdasal ké na tanggapan yu to
kapandayan asta t6 kénagpattan na 4gbdggén kato Ugis Espiritu 10ébo
makatuman ké katd kakalyag katd Aglangngagén, asta éb6 kadayawan
g6 sikandin tingéd akniyu. Agdasal ké na manayun ké lumumu ka
madigér, asta kadugangan g6 t6 iséddéran yu tingéd ka Manama. 11 Mdla
pa ka pabakkarran ké gé ka Manama ukit katé kandin makasalabbu
katulusan éb6 ka dungguan k6 ka mga kahirapan, makatiis k6 kato
langun asta kumallayat t6 ginawa yu. Méla pa ka duwén day6 yu,
12 3sta makapasalamat k6 katd Amma na Manama, su igimu ké ikandin
na nangnga éb6 masakup ko tun ta mga manubt na baggayan din kat6
igpatagana para kandan tun ta pagpangulu din na gilé.

Si Cristo tuu mallayat ka langun

13Igpaluwa kid ka Manama tikud tun ta pagpangulu kat6
kangittangngan, asta igalin ki ka Manama tun ta pagpangulu kat6é Bata
din na 4gginawaan din. 14 Ukit katé kamatayan kato Bata din, igtdbbus
kid ka Manama, asta igpasinsiyaan kid ikandin ting6d kat6é mga sala ta.
15 Ukit ki Cristo ikitaan ta t6 Manama na di dgkitanan.
Si Cristo to tuu mallayat ka tandingan kat6 langun-langun na igimu
ka Manama,
16 su ukit ki Cristo igimu ka Manama t6 langun-langun,
agad tun ta langit asta nit banuwa,
agad t6 agkitandn asta to di dgkitanan,
agad andin t6 mga duwan katulusan asta t6 agpangulu 6 to
aghari.
Sikandin t6 tuu mallayat ka tandingan katd langun,
su igimu kat6 Manama t6 langun ukit kandin asta para kandin.

17 T6 anda pa imuwi t6 agad 4ndin, tagana duwén dan sikandin,
asta ukit kandin, madigar t6 katagt
asta t6 kapasabbadé kat6 langun.
18 Sjkandin t6 tuu mallayat su sikandin t6 ulu kat6é langun
dgpampamaké na igpanunggiringan kat6 lawa din.
Sikandin t6 4gtigkanayan katd langun,
asta sikandin t6 una inanté puman na di puman maté
ébo agkasoddoran ta na sikandin t6 tuu pa mallayat ka tandingéan
kat6 langun.
19 Sikandin t6 ikitaan katé 4gkémun ka Manama,
su kakalyag ka Manama na t6 Bata din gé t6 mapannu
katé kapannuan ka Manama.
20 Ukit ki Cristo igpasdbbad ka Manama t6 langun tun kandin,
agad t6 nit banuwa asta t6 tun ta langit.
Ukit katd dipanug din t6 inaté sikandin tun ta krus,
mému dédn masdbbad t6 mga manubt tun ta Manama.
21Dangngan, madiyl ké tikud tun ta Manama, asta inému ké na mga
usig din, su madat t6 pandmdam yu asta madat t6 mga linumuwan yu.
22 Asal igpasabbad kéd tun ta Manama ukit katé kapamanubti i Cristo
asta kat6 kamatayan din tun ta krus ébo piddén ké ikandin madani tun
ta Manama, su d&nda dan sala yu, asta malinis kéd tun ta saruwan ka
Manama. 23 Asal kailangan manayun ké na masarig t6 kapamaké yu.
Yako dgsuwé tikud tun ta gimanan na igpas6ddér dkniyu dangngan t6
igdinag yu t6 Madigar Gulitdn na igulit-ulit d4n tun ta langun manubt
tun ta kaluwagan kani banuwa, asta igpapidda kat6 Manama éb6 mulit-
ulitta kani Madigéar Gulitan.

Linumuwan i Pablo para katd mga 4gpampamaké

24 Agad dgkahirapanna aknganni, asal idayawanna su ukit kat6 katiis
ku kani mga kahirapan, katabangan ké gé. Ni agriyun ku kannun ta lawa
ku iring kat6 igtiis i Cristo ébo katabangan ku t6 langun d4gpampamaké
na igpasakup kandin. 25Igimuwa ka Manama na agsuguannan ébo
tabangan ku t6 langun yu na d4gpampamaké, su kakalyag din na ulit-
ulitdn ku t6 langun kagi din tun dkniyu. 26 Ni g6 t6 kabannalan na
anda pas6ddoéri ka Manama tun ta mga manubti sayyan. Asal dknganni
igpas6ddoér din dan dknita na mga sakup din. 27Kakalyag din na ni tuu
madigar kabannalan kas6ddéran katd langun manubu agad 4nna Judio.
Ni g6 t6 4nda din pasédddri ddngngan na papiddan din si Cristo ébo
m6ddod duma dkniyu. Su diyan dan dkniyu si Cristo, duwén madigar
gimanan yu na baggén ka Manama. 28 Purisu gulit-ulit ké kat6 langun
manubil tingéd ki Cristo. Agtalan asta agtinurt ké kandan ukit kato
kapandayan na igbdggé ka Manama dknami ébd ka piddan dé sikandan

tun ta saruwan ka Manama, nangnga g6 t6 kapasébbad dan ki Cristo.
29Purisu tuu ku dggar-aggarran t6 katinurti ku kani ukit katdé bakkar na
4gbaggén i Cristo kanak.

1Kakalyag ku na kaséddéran yu na tuuwa gaggar-aggar ébo

katabangan ku sikiyu na mga taga Colosas, asta t6 mga manubt tun
ta lunsud ka Laodicea, asta t6 langun dgpampamaké na anda pa ikakita
kanak. 2T6 g6 t6 aglumun ku ébé mabakkar t6 pusung yu na sumarig ki
Cristo ébo pasabbadé ké ukit katé kapaginawaé yu. T6 gé t6 dglumun ku
ébo kagpattan yu g6 td6 kabannalan tingéd ki Cristo na 4nda pa pas6ddéri
ka Manama dangngan. 3Si Cristo dad t6 4gpas6ddoér katé langun ka
kakatigan asta kapandayan na dnda pa pas6ddéri dangngan.

4T6 g6 to igsulat ku dkniyu ébo di k6 mapid katé mga manubli na

agtinuru ka bulalé, agad madigér t6 kagi dan. 5Agad madiyu a tun
akniyu, asal inalayunna d4gpanamdam tingéd dkniyu. Idayawanna su
idinag ku na nangnga t6 4gkémun yu, asta masarig gé t6 kapamaké yu ki
Cristo.

Si Cristo t6 nangnga takkassan ta

6 Su igpasakup ko tun ki Jesu-Cristo na Aglangngagan, kailangan
manayun ké tumuman kat6 kakalyag din. 7Atin ka t6 gé t6 panayunan
yu, pasabbad ké tun ki Cristo iring na kayu na madaldm é dalid, asta
iring na balé na tuu masarig. Kumasarig t6 kapamaké yu iring kat6
igtinurt dkniyu. Kailangan inalayun ké pasalamat tun ta Manama.

8Banté ko gb ébo di ké mapid katé mga manubli na malyag mid
adkniyu ukit katé6 mga bulal6 na dgtinuruan dan, su agtinuruan dan
t6 mga dgkémun katé mga kamoénaan dan asta t6 mga agkémun guné
katd pandmdam kani banuwa. Anda agpulusan katé agtinuruan dan, su
4nna ni t6 kabannalan tingéd ki Cristo, 9su si Cristo t6 kapaAnnuan kat6
langun-langun na kamanamaan katé Manama. 10 Ukit katé kapasabbad
yu tun ki Cristo, igbadggayan kéd kato tuu madigér kantayan na 4nda
déan gé kulang, asta si Cristo t6 tuu pa mallayat tun ta langun espiritu
na dgpangulu asta duwan katulusan. 11T6 igpasabbad ké tun ki Cristo,
iring na igtupuwan ké. Anna lawa yu t6 igtupuwan ka manubiy, asal si
Cristo g6 t0 igiwa katé madat kakalyag tikud tun ta pusung yu.® 12T6
igpabunyag ké, iring na inaté ko asta iglabbang ké duma ki Cristo,
asta iring na inanté k6 puman duma kandin su igsarig ké katdé matulus
Manama na iganté puman ki Cristo. 13Dangngan, iring na inaté ko,
su masala-sala ko asta di k6 agtuman katdé mga sugti ka Manama na
dgtumanan katd mga Judio. Asal dknganni igbaggayan kéd ka Manama

a 2:11 Igtupuwan t6 mga Judio su t6 gé td patd na igpasdbbad dan tun ta Manama. Asal to
paté na igpasabbad ki tun ki Cristo, to g6 td6 kéwa din katé madat kakalyag ta.

kat6 kantayan duma ki Cristo, asta igpasinsiyaan din dan t6 langun sala
ta. 14Dangngan, supakan ki pad su iglapas ki katdé mga sugti ka Manama.
Asal ukit kato kapansal ki Cristo tun ta krus, igiwa ka Manama t6 lista
kat6 mga sala ta, asta dknganni di kid supakan. 15 Ukit katé kamatayan

i Cristo tun ta krus, igpanalu dén t6 Manama katd langun espiritu na
agpangulu asta duwan katulusan, asta igpaséddér din tun ta langun na
igpanalu dan sikandin kat6 langun.

16 Purisu pabaya yu dad t6 agbuyas dkniyu tingéd katd 4gkannan asta
gindmman yu, asta ting6d kato di ké gapil tun ta mga kalimudan dan
kada &mmé, asta kada bulan, asta kada 4116 ka kapaginawa. 17T6 langun
kani agkémun dan, t6 dad g6 t6 alung tingdd katdé dumunggt.. Asal
t6 gangatan dan ituman dan g6, su itanggap tad t6 madigar ukit katd
kadunggu i Cristo. 18 Pabaya yu dad t6 4gbuyas dkniyu asta t6 mirit pad
adkniyu ébo pabbaba-baba ké asta mangadap ké katd mga panaligan ka
Manama. Ma kagi igpakita t6 Manama kandan, asal anda dgpulusan kato
kapadadurung dan, su tikud dad tun ta panAmdam dan na masala-sala.
19Di dan malyag na pasakup dan tun ki Cristo na ulu ta. Su igpasakup ki
tun ki Cristo, 4gpabakkar ki asta 4gpasabbadé ki iring na mga laluwadan
asta ugat. Ukit kani, makatuman ki katd kakalyag ka Manama.

Mantu kantayan na a4gbaggén i Cristo

20Su iring na inaté kéd duma ki Cristo asta igpaluwa kdd tikud tun ta
mga dgkémun kani banuwa, yaké yu dgnunugi to6 agtinuru ka mga sugt
iring kani, 21“Yaké gawid kani! Yaké dgkinnam kani! Yaké agdappéan
kani!” 22Ni mga sugl ni tingdd dad katdé mga dgkannén asta ginAmman
na agkémmat dad. Yaké yu dgnunugi to6 agtinurt ka mga sugt iring kani,
su to agtinurudn dan tikud dad tun ta pandmdéam ka mga manubti. 23To
katamanan kani t6 katuman dan katd kakalyag ka lawa dan. Agad iring
na mapandé ni mga sugl su tingdd ka kapangadap, kapabbaba-baba, asta
kérrayat kato lawa, asal &nda agpulusan katé mga manubli na dgtuman
kani mga sugt.

Tapé asta mantu kantayan

3 1Purisu, su inanté kéd puman duma ki Cristo, kailangan pamasakan
yu t6 tun ta langit na gunsadanan i Cristo dadan tun ta kawanan

ka Manama asta agpangulu duma kandin. 2Yaké 4gpanamdéam tingéd

déad kani banuwa, asal kailangan mandmdam ké g6 ting6d kat6 tun

ta langit, 3su iring gé na inaté kod, asta agbantéyan ka Manama to

mantu kantayan yu tingéd kat6 kapasabbad yu tun ki Cristo. 4Si Cristo

t6 igbaggé dknita katé mantu kantayan na anda agtamanan. Atin ka

luménéd puman sikandin asta kitandn katd langun manubt t6 katulusan

din asta kabantug din, dumuma ké g6 kandin.

5Purisu yako dglumu katé madat mga kakalyag yu. Yaké aglayuk kato
anna dkniyu sawa 6 duma, asta yaké dglumu ka agad andin na maripa.
Yakoé dgtuman katdé madat mga kakalyag yu, asta yaké dgpanamdam
tingdd kani. Yaké dgkasabuan ka kaduwannan ka duma manubu, su t6
4gkasabuan iring g6 kat6é dgpangadap katd 4gmanaman. 6 Supakan ka
Manama t6 dglumu ka madat iring kani. 7Ni g6 t0 iglumu yu dangngan
t6 inapid ko6 katé madat mga kakalyag yu.

8 Asal dknganni s6d6 kéd lumu kat6 langun madat iring kani. Yaké
agkasokoé. Yako sékot agkaringasa. Yaké gimu-imu ka sala tun ta mga
duma. Yaké agbuyas. Yakoé agkagi ka madat. 9Yaké dgbulald, su igtananan
yud t0 tapé agkémun yu, 10asta igtanggap yud t6 mantu agkémun
tikud tun ta Manama, asta inalayun ké ikandin 4gpamantun sippang
ka makéring k6 kandin éb6 tuu k6 makas6ddér kandin. 11 Purisu tun ta
saruwan katdé Manama, 4nda dan kassaan ka mga manubti, agad mga Judio
na igtupuwan 6 mga dnna Judio na 4nda katupuwi, agad mga manubi tun
ta madiyu mga banuwa, agad mga manubu na anda kakatigan, agad allang
6 4nna 4llang. Asal si Cristo t6 tuu mallayat ka tandingén kat6 langun, asta
g6ddo sikandin tun ta langun dgpampamaké.

12]gsalin k6 ka Manama, asta agginawaan ké na mga sakup din. Purisu
kailangan médu-édu ko, asta madigér t6 4glumun yu tun ta mga unawa yu.
Kailangan pabbaba-baba ké. Yaké gésa, asal kailangan mallayat é ginawa yu.
13Kailangan madaldm t6 ginawa yu. Atin ka duwéan makasala tun dkniyu,
papasinsiyaé ké ébo pasabbadé ko, su igpasinsiyaan kéd katé Aglangngagan.
14 Asal ni g6 t0 tuu dgkailanganan ka tandingan kat6 langun. Paginawaé ko.
Atin ka paginawaé kg, madigar su inaggat kéd na igpasabbadé.

15Su igbaggayan ko i Cristo katd kasunayan, kailangan duwan kasunayan
tun ta langun yu na mga agpampamaké. Igsalin k6 ka Manama ébo
duwan kasunayan kat6 langun yu na agpalimudé asta 4gpangadap kandin.
Kailangan inalayun ké pasalamat kandin. 16 M6la pa ka kapannuan t6
pandmdam yu kat6é madigar dgtinuruan tingéd ki Cristo ébd kumapandé
ké. Gamit yu t6 mga kagi din ka dgpatinurué ko asta dgpatambagé® ko.
Pasalamat ké katé Manama ukit katd kakanta yu ka mga kagi ka Manama
na igsulat, asta ukit ka mga kanta tingdd ki Jesus, asta ukit ka mga kanta na
tikud tun ta Ugis Espiritu. 17Agad andin t6 lumun yu asta kagin yu, pas6ddér
yu g6 na mga sakup ko katd Aglangngagan na si Jesus, asta pasalamat ké tun
ta Amma Manama ukit kandin.

Mga sugu para katé madigar kapadumaé

18 Sikiyu na mga sawa, pasakup ké katdé duma yu, su td gé t6 madigéar
na lumun ka mga dgpamaké katd Aglangngagan.

b 3:16 Agpatambagé, 6 dgpakagiyé.

19Sikiyu na mga duma, ginawayi yu t6 sawa yu, asta yaké yu dgpasakiti.

20Sikiyu na mga gabata, tuman yu t6 langun sugt katd dkniyu
amma asta inna, su atin ka t6 gé t6 lumun katdé mga igpasakup tun ta
Aglangngagin, kadayawan t6 Manama.

21Sjkiyu na mga &mma asta inna, yaké yu dgpasobrayi t6 kadisiplina
yu katd mga gabata yu ébo6 di dan sum6dé lumumu ka madigar.

22 Sikiyu na mga allang, tuman yu t6 langun ka sugt katdé mga amo yu
nit banuwa. Inalayun k6 bannal kandan &nna dad réggun ka sumallag
dan akniyu ébd madurung ké iring kat6é dglumun ka mga dgpadadurung.
Tuman yu t6 mga sugll dan tingéd katd karespeto yu katé Aglangngagan.
23Kailangan mal6ggdd ké agad dndin t6 lumun yu, su &nna dad manubu
to 4gbannalan yu, asal td Aglangngagan t6 4gbannaldn yu. 24 Yaké
agkalingé na Aglangngagan t6 maggé dkniyu katd dgpulusan na igtandd
ka Manama, su Aglangngagén na si Cristo td bannal amo na 4dgbannalan
yu. 25 Asal ka madat t6 aglumun ka manubti, madat t6 suli kandin, su
anda manubli na 4gmusingan ka Manama agad andin t6 bonnéng dan.
4 1Sikiyu na mga amo, kailangan ndngnga t6 kapid yu katé mga

allang yu. Yaké dgkaling6 na kailangan tumubang ké pagsik katd
Amo yu tun ta langit.

Duma mga sugu

2T6 langun yu, yako dgs6do dgdasal, asal patannab ké asta pasalamat
ké tun ta Manama. 3Dasal ké pagsik tingdéd dknami ébo baggayan ké ka
Manama ka timpo ébo makdlit-6lit ké kat6é kabédnnalan tingéd ki Cristo
na anda paséddori ka Manama sayyan. To g6 t6 gunayan na igprisowa
dini su igulit-ulit ku t6 tingdéd kandin. 4Dasal k6 kanak éb6é malumék
kagpattan t6 kolit-6lit ku kani tun ta mga manubti.

5Kailangan mapandé t6 agkémun yu réggun méddo ké tun ta mga
duma na di 4gpamaké. Yako gula katd mga oras yu. 6 Atin ka agtongko ko
katd mga di 4gpamaké, kailangan duwan kédu yu kandan asta madigar
t6 agkagin yu. Kailangan matayyé t6 taba yu katd mga insa dan ébo
makagpéat dan.

Agtamanan kani sulat

7Si Tiquico to kataladi na 4gginawaan. Agkasarigan sikandin na
kadumaan ku na dgtuman ka kakalyag katé Aglangngagén. Atin ka
dumunggt sikandin diyan ékniyu, ulitdn din t6 langun na inému kanak
dini. 8 Purisu pasadunén ku sikandin diyan dkniyu ébo makaséddér ko
tingdd dknami, asta ébd pabakkarran té6 pusung yu. 9Pasadunan ku
pagsik si Onesimo na 4gkasarigan kataladi na 4gginawaan ta. Sikandin
t6 unawa yu na taga Colosas. Duwa dan si Tiquico t6 mulit dkniyu tingéd
katd langun na inému dini.

10 Agpangumusta dkniyu té kadumaan ku dini ta prisowan na si
Aristarco. Agpangumusta dkniyu si Marcos na imaluy kataladi i Bernabe.
Atin ka dumunggu si Marcos tun dkniyu, tanggap yu sikandin iring na
tagana igkagi ku akniyu. 11 Agpangumusta si Josue na dgngadanan ki
Justo. Tun ta langun Judio na d4gpamaké, sikandan dad tallu t6 dgtabang
kanak réggun igtinurt a tingdd kat6é pagpangulu ka Manama. Tuu
igmabdkkar t6 pusung ku ukit kandan.

12 Agpangumusta si Epafras na unawa yu. Agsuguannan sikandin i
Jesu-Cristo. Inalayun sikandin dgdasal para dkniyu. Kakalyag din na
imun ké ka Manama na masarig asta matullid, asta tuu k6 makas6éddér
kat6 langun ka kakalyag ka Manama. 131kita ku na tuu g6 gaggar-aggar
sikandin ébo katabangan ko asta t6 mga taga Laodicea, asta t6 mga taga
Hierapolis.

14 Agpangumusta si Demas asta to doktor na 4gginawaan ta na si Lucas.
15Papid yu ni kapangumusta ku katé mga kataladi tun ta lunsud ka
Laodicea, asta tun ki Ninfa asta kat6 mga dgpampamaké na dgpalimudé
tun ta balé din. 16 Atin ka mapangnga t6 kabasa yu kani sulat ku, papid
yu ni tun ta mga dgpampamaké tun ta Laodicea éb6 basan dan pagsik.
Basa ko pagsik kato sulat ku kandan. 17Uliti yu si Arquipo na kailangan

tumanan din t6 igpalumu katd Aglangngagan kandin.

18Sakan g6 si Pablo t6 igperma kani 4gtamanén ka sulat ébo
kaséddéran yu na tikud g6 kanak. Yaké agkalingd na igprisowa pa.

Mola pa ka kéduwan ké katé Manama.

